ՏԵՂԵԿԱՆՔ – ՀԻՄՆԱՎՈՐՈՒՄ
«Աբովյանի համայնքային գրադարան» մշակութային հաստատություն համայնքային ոչ առեվտրային կազմակերպությունը լուծարելու վերաբերյալ  Աբովյան համայնքի ավագանու որոշման նախագծի ընդունման անհրաժեշտության մասին
       
«Պետական ոչ առևտրային կազմակերպությունների մասին» օրենքի  9-րդ հոդվածի 5-րդ մասի համաձայն՝ համայնքն իրավունք ունի հիշյալ օրենքով սահմանված կարգով ստեղծել համայնքային ոչ առևտրային կազմակերպություն։ Համայնքի անունից համայնքային կազմակերպությունը ստեղծում է համայնքի ղեկավարը, իսկ համայնքային կազմակերպության ստեղծման մասին որոշումը և կազմակերպության կանոնադրությունը հաստատում է համայնքի ավագանին։ Իսկ նույն օրենքի 13-րդ հոդվածի 2-րդ մասի համաձայն հիմնադրի բացառիկ լիազորությունն է կազմակերպության վերակազմակերպումը և լուծարումը,  25-րդ հոդվածի 1-ին և 2-րդ մասերի համաձայն կազմակերպության լուծարմամբ նրա գործունեությունը դադարում է առանց իրավունքները և պարտականությունները իրավահաջորդության կարգով այլ անձանց անցնելու, ինչպես նաև կազմակերպությունը կարող է լուծարվել հիմնադրի որոշմամբ, Հայաստանի Հանրապետության քաղաքացիական օրենսգրքով սահմանված կարգով:
Միաժամանակ «Տեղական ինքնակառավարման մասին» օրենքի 18-րդ հոդվածի 1-ին մասի 15-րդ կետի համաձայն՝ համայնքի ավագանին սույն օրենքով սահմանված կարգով որոշում է կայացնում համայնքային հիմնարկների, համայնքի մասնակցությամբ առևտրային և ոչ առևտրային կազմակերպությունների հիմնադրման, վերակազմակերպման կամ լուծարման մասին։
Հաշվի առնելով այն հանգամանքը, որ համայնքի կողմից ներդրվում է գրադարանների էլեկտրոնային կառավարման համակարգ, հասարակությունը ապրում է տեխնոլոգիապես հագեցած դարաշրջանում և հատկապես մասնագիտական գրականության ահռելի մասը թվայնացված տարբերակով է կիրառվում, հետևաբար գրադարանային պաշարների էլեկտրոնայնացումն անխուսափելի է: Թվայնացման գործընթացի արդյունքում գրադարանը թևակոխում է զարգացման նոր մակարդակ, որն էլ հնարավորություն կստեղծի բարձրացնել մասնագիտական գործառույթների իրականացման արդյունավետության աստիճանը։ Բացի այդ՝ «Աբովյանի համայնքային գրադարան» ՄՀ ՀՈԱԿ-ում տարեց տարի նվազում է գրադարանից օգտվողների քանակը, 2013 թվականին 6057 գիրք, 2014-ին՝ 20250 գիրք, 2015-ին՝ 6534 գիրք, 2017-ին՝ 66212 գիրք դուրս է գրվել կազմակերպության հիմնական միջոցներից որպես արդիականությունը կորցրած և ընթերցողների կողմից պահանջարկ չունեցող գույք, այսինքն գրքերի ընդհանուր քանակի մոտ 75 տոկոսը կրճատվել է։ Այդ ամենը հաշվի առնելով անհրաժեշտություն է առաջանում ունենալ ժամանակակից պահանջներին համապատասխանող, էլեկտրոնայնացված տեխնոլոգիաների կիրառմամբ աշխատող, արդիական կառույց։

         Համայնքային բյուջեի ռացիոնալ օգտագործման անհրաժեշտությունից ելնելով և համայնքի կազմակերպությունների արդյունավետ  կառավարման համար առաջարկվում է «Աբովյանի համայնքային գրադարան» ՄՀ ՀՈԱԿ-ը լուծարել։
 
«Աբովյանի համայնքային գրադարան» մշակութային հաստատություն համայնքային ոչ առեվտրային կազմակերպությունը լուծարելու վերաբերյալ  Աբովյան համայնքի ավագանու որոշման նախագծի ընդունման առնչությամբ այլ իրավական ակտերի ընդունման անհրաժեշտություն չի առաջանում, ինչպես նաև Աբովյան համայնքի բյուջեի եկամուտներում և ծախսերում փոփոխություններ չեն առաջանում։
ՀԱՄԱՅՆՔԻ ՂԵԿԱՎԱՐ 

